
Cer Allaa-a du , gunna du kifiimaldi-i , gunna du owor zunni-i

Ko ndunai

Tuda-a hui hunda nga di ?

Sa Allaa du mejelle nduru a
kuba
karadidaa-a koi di nakuri , muro

ndogudi hunu gubuddi-i
kenneherti gudi kenneherti nduru
gursu Sebehee-a ha su nakurii
muro , Tunda Tuda-a konoli
ndura nduhuii-i ni gursu , numo
gursu , ka

ndura nduhuii-i ni gursu . dugusa

ndura nduhuii-i ni

kanjinda du Tuda-a wuda mundu

cudurto ,
Nérdi

yercinda budi bui , naginni borsu

yogoda-a guyundu

gunu , konoli Tudaa-a pgidehi
barayindu yercuo , mbzoo zaga
tunda mura ha arrangirii koi di
arraktiyindie koo yili tiyigedusudo
kor du hanadiri .

lako

numooridind muro koi di kalaka

Tunda Tuda-a Libiya
ndura hangirie koi di durtaar |,
¢iidi yunu to gunna yire gunno to-
gus , bini Libiya nimooridunu ni
togusa kalaka
haggurdaa gunu tunda daha-a ha

a kor ndura
kinjigi tuyuwatie barayuo , Tezer
ga ni gursu tiyuo , ni Sebehe a ni
gursu tiyuo , to koi ¢iidi Alla tun-
da ha kennehertiyuo .

Gursu Tuda-a Sebehe a yé Tezer

Sagahanu gubuddi-i - ndogudi gubuddi-i Ibril 2012 n

ga yé yogusudaa mura dolumndu-
da yiggal du Alla kenneher yihid ,
mura ha Yogoda-a dikindu ndi
mannu yogusududo yugonnoédi go
cuo .

NG tunda tira mundu du gursu
kohodiri , gursu turo ni konoli
ndura nduhuii-i , turo ni ka ndura
nduhuii-i , ka ndura tadurdéo ni
tiyikoo mannu tugondunné koi ,
konoli ndura nduhuii-i ni nduhui
kinjigi nduraa .

Tunda Tuda-a koi to nerke he ¢a
du yogoda-a cégihe tuyoopie kan-
damaiyinda gunnodi owonni
gostiyindi tarri¢iku , koloko nduru
turo mannu zabcindu tiyendudo
yugo , yunu gudi éski Tuda-a ha
gostii yogusa kantn walawalaa-a ,
anna kanun a cunakaa du turo
mannu Tudo yugod , toi yiggal du
kanun a zaga Tuda-a ha durriyinie
du cunako , zaga koe walawalaa-a
coorkoa zaga Tudo borlaman-a du
zodie gunno koi di ¢oorko , Tuda-a
ha tatarc¢indu yadhutuo . yuna ada
gunna hogguru landuroo Tuda-a
pga di hananduru .

Arais yibedii-i

Hodu Zalaa-a

Tumo yire-a kennehertuna

Yerkida Tudaa-a Sebehe ndtuski-i a luko kennehertunda

Tumo 26 / 3 / 2012 n
gursu dunodo Sebehe du Tuda-a
yé Yogoda-a koi di yer¢i , sdbob
gursu-a yercina Yogoda-a Suhura
Tuda-a buia hunda 6guzuu
podurcindu citua yiggal , Yogoda-a
yé€ Tuda-a yé€ cetu cabu pgullaha
numii-i layindie ¢abtunda Yogoda-
a Tuda-a ha podurcindu ni ¢ ni
komma ha ¢ido turo ni kdmma ha
guiyindu ni tiimma sura to-
gusiciidi ¢ido , taa Tuda-a yercin-
du ni Yogoda-a ha bokundu kaa

ZALADI 4

owinnee-a du yihito , taa Yogoda-a
y€ Yabbada-a y€ gunna séortundu
ni Tuda-a ha yituru ni Sebehe du
bogguru hitaar ¢uo , to koi ¢indu
ni tarru asuba buia dubaba na
rajma na asubu 106 na RBG na
coopu lidu koée Tuda-a c¢ikua du
cubapo , to koi togusa Tuda num-
aga-a du c¢ikua gunna cabtundu
lidu Sebehe dahagi-i lidu ¢abtuo ,
taa ldko anna yara ko6i di
tugandicikua Yogoda-a yibe-a ceto
¢inda allahar Sebehe ¢ubapu daha

Cenda cubapi tagohu togusa
Yogoda-a ha bokundu ni Sebehe
du zotu ni kée numo-i du dunoda
¢ikua gunna coopo |,

moski-1

¢ohori-i
ni copo , kaa owinnee-a
ni cogo , koe oskrea mundu ni
¢copo Yogoda-a ha ni bokundu ni
tatarco .

Gursu a hi Tuda-a cer huna
Hodu Zalaa-a ¢eo Gursu a gursu
nunjui Libiya ntmooridunno bu
Tuda-a yogusudii , Yogoda-a Tuda
-4 ha cégihe coopie barayindi ,
hakumma ni ¢edo mosko numoi
kowuree-a ni cedo , liko gursu
Tezer gu-a 6skoro hakumma kedi-
gu gursu-a tus kohorie ¢ina Yogo-
da-a cetu Tuda-a ha go ¢eo , nu
owonni liko gursu Sebehee-a to-
gusa oskoro hakumma kegir¢inu
ni 6skoro numoia ¢ina Yogoda-a
c¢etu bosu ni Tuda-a ha go ceo ,
oskoro guru goki kubaa coopa
Tuda-a yidadu durtaar , oskoro
hakummaa-a Tuda-a ha go ¢enda
gunnodi tilibizin hakummaa-a ni
Tudaa-a godo du bos , 6wonni
éredie Sebehee-a yé mosSidee-a
gunna y€ du Tuda-a ha su anna-a
gerenjindu ¢ududo . 6wonni yuna
guda hakumma Tudaa-a goda yo-
gusaa
Tudaa-a gunna yugob , ¢ohori di
ni oskoro Tudaa-a ha c¢uba ,

turo té6luhun-a numa

owonni koe Tuda-a c¢ikua c¢ohori
di layinu ni Yogoda-a ha komaa-a

ceni , owonni zaga gursu Tezer gu
-a togusa koi di anna guida Yogo-
daa-a ni ¢ohori-i tumo nani li ni
coobu Tarabulus tedi , anna

¢a du

guida Tudaa-a c¢ohori-i
enel bozudo li guiyi coobu ted .

Muzohara Tuda Urubaa-a sufara Libiyaa-a gubugi-i

Gurusu-a zaga togusua baradii
di at gursu Kambutayurii-i bur-
wodi-1 Bezei Abali mi hi labbara
wutar , taa yahadi
asuba buia du tuyubapo ¢iidi tun-
da anna mundu gunu murta

érdi-1 li

oguzuu sa guru ciidi Alla kenne-
hertuyundu ni érdi-i hi bopgar ,
m €rdi-1 muro
W8 ada ni cid
adiba ni ¢i
anna mur-
ta tuzoo
nerka tira
kajindicika
coobu ¢id ,
guru hu ni
¢ oo bu

. dapaiyi
a n n a
ndura gur-

su-a du cata-a tadusu du kanjin-

du guda-a gunna anna bilaa diki
¢oobu suroni di ¢ituo , mura anna
doélua , 6wonni anna tunda ha go
tiyenda buga-a gunna anna kasu-

da-a mura anna din yidada gunu ,

mura turo ho labbara wudura ji-

Bezei Abali m

hed ¢i , taa haduri jihed koo nigei
yarkuma nar !! . 6wonni yahadi
tunda ha oOskoro hakummaa-a
mannu go tiyuo , mura turo ho
kubaa makurdo tadar ¢i .
yahadi tolob nduru gunna du

gubui a ¢ii

owonni

nduhui dowulie

barandiri ¢i .

ZALADI 6

Au gudi labbara wutura muro
Adum Belei mi , taa muro zaga
yerkida Tudaa-a
zotua yahdia du tunda gbi-i du
turuturu tiyiku ni budi taabana
tiyikiidi , 6skoro murtia hunda go-

Kambutayuri

2 ni na du
ndkundi , 14

_hunda

kuadi
g a d u
yumarcindia
omuri turo-a
omure murta

diSee leo ¢i ,
owonni
yerkide Tudaa-
a yahadi :

nirbi

Adum Belei mi

Tani owor kidde murcinné ta-
ri , Sei tikile caano tari , abba
fursanaa mi .

diugule-a mura daha
yigideko , askaka-a ohure
yigideko , cohure-a du mui
¢i, anna-a du Tudo ¢i

Tunda Tuda-a gurna Alla du
kennehertuo ¢iidi yunu turo gali-
gedi daha makuroo gali , Tunda
ha Yogoda-a hakumma cetu go
tiyendicukudo kor du daha maku-

Tuda-a agasu-a bui-i Kib vé

Cabu Tudaa gubuddi-i atago

turo tiri dili-1 laa

CABU TUDAA GUBUDDI-I

W1 gttty
FIRST TUBU CONFERENCE

Tuda-a ¢abtundu ni tumo 1 /
3 / 2012 n Tarabulus goni-i a ca-
bu hundu gubuddi-i ¢inako , cabu
-4 ¢abu bui ni dunodo ni anna
dabu nerke tigiruo , Tuda-a yé
Yogoda-a yé Amazigha-a yé
Yuburda-a yé gunna tigiruo ,

owonni anna yuganna
Libiyaa ¢ikua ni luo ,
hooa yé€ hizba numi-i du
delegasaa

numa Libiyaa-a buga-a

¢ikua ni luo ,

du luo , anna buia murta
tidusu sod turo ni luo .
anna ada gunna gubui a
Tuda-a c¢abtundu ni mu-
ra ni hana todurkudo ,
kalaka hunda barayindia ni yaha-
do .

Anna cabu-a yibedida-a bui-i
Hasan Bédei mi anna-a ha médi
Yahad , gubudi anna Libiyana-a
ha yadi gubuddo suhur 17 f gu-a

yiggal du barkaayi , 6wonni yaha-
di : " Tumo terikhuu a du c¢abu
nduru gubuddi-i nakirii , yadi su-
hur 17 f gu gubuddi-i hi su ligi ni
anna Libiyana-a Tuda yé Yogoda
yé Amaziga yé du cabtudundii ,
konole numundu yé sakafa nu-
mundu yé Libiyaa-a muro hi du-
nodo yogusi , tunda ho ndura yé
ka ndura yé sakafa ndura yé du
dunaduda ”, 6wonni Tuda-a méde
mundu guda c¢abu-a du yahado ,
Sala Galma ni Tuda-a hana

ndodurii médi yahad , Ali Sahai
mi gosti siyesee Tudaa-a yahad ,
Moli Zorrug mi Simasa Tudaa-a

yada , Armadani Alla¢i mi ni zaga
Tuda-a suhur 17 f gu-a du zotua
yahad .

Cabu-a nduski-i hi médi yodur-
ku ni kalaka hunda barayindia
yahado , kalaka tada di gunna du
gubudi ¢ii koloko ka hunda yé sa-
kafa hunda yée-a , 6wonni koloko
borloman-a du nddusi-i yé .

A atago turo tiri dili-1 lat , ¢abu
a bozua anna Libiyana mundu Tu-
da-a ha hanayuo , 6wonni sodur
hunda ni kunu gub¢i , gudi huna
ni yuna barayindia yahado .

-

\_

Hida huruu barayindia

Tunda Tuda-a mosko numoi kéwuroo--a lati hida mundu hdrua
barayindia tadar , yuna tada guru : nigei mosko numoi kéwuroo-a
gursu Tuda-a yé yogoda-a yé koéi di togusa gunna anna Tuda
guida-a ha tiimma coobu tedu Yogodoa-a borsu coobu tedi ? nigei
gursu togusa gunna Tudaa-a godo du bozii ? nigei yisa Abdul-
majid su tunduri ¢indi Addulmajid Seif nasur at Tuda-a yitiri
¢inu ni tebizin-a du yugurut yahadaa ha tunduri ¢indunnaa ? .

_/

Kakad labbaraa Tudagaa
Sodur Zalaa-a

Tudaga-a arbidi huna mannu
anna hanayidia mundu gunu , toi
yiggal du  kakad
Tudagaa torri nuwo yunu ati mu-

labbaraa

gayinie gunu , to koi ¢ilidi tunda
ldko numo ndura nuUmooridina
yunu gunna du gubudi orro du
dundura kakad labbaraa Tudagaa
ndoduri-i , hurgusu kakad lab-
baraa ndoduri-i budi kuzodo ni
tusu ,
hodura ngo hurgusu a koi gudi
kosudurdo yugé , 6wonni anna

tunda anna hurgusu-a ko-

hurgusu-a du c¢ikua buga-a gun-
na Tudaga du arbidi galigedi ha-
nayindu , anna su arbiyinda gun-
na ni atd turo gunno6 au gudi
Tudaga du arbiyinu tiyendudo
yugo , guru ni aragga du arbiyin-
du tiyendu taa tejemburu ni ar-
bindaar ,
hatu tiyendu arbindaar
gudi durtura au kakada-a dizain
huna tiyendie

guru ni Tudaga du ya-
Kuzo

yibeyinu

Sagahanu gubuddi-i - ndogudi gubuddi-i Ibril 2012 n

haggurdodi enet tobuso , 6wonni

ga-4 ha galayi &ida muro , & L 9
Dunai Zai mi : danai Bausilim gu-& du pginnesi Tudaa "%,‘
L9

Cx SODUR ZALAA-A Wil |

dagaa-a du curie H
, Solle koi , 2011 n

CABU | GSARAMA  SUHURA TUDAA-A ZALA YE
TEZER YE NOMOORIYUO

— gt

BORSU DULOORI KO NDUNAI

TUDAA-A YIDA

ne Suulaa ni gursu yogusu ni keteiba-4 ha

Gursa Zala du yogusudad turo gursu numa kéley &
ndoobi-1, Dumoso Nq._un!"m.m.u n..ﬁ'

murtozaga
 idi gurna Allaa d
sy o du asara hundh mann buia gund tudo turo borsu
hidéi a-dluuuhun.lnund caduo , garaha huna
mundu i wani tendusuo

ni puidoo mlmnwumnmmmmﬂw
i e sodtn, g b wopeeades

kal
INTERBUL-A TUDI GEDDEHII YE SEIF GU
. YE OBDOLLA SUNUSII YE BARAYINI .

.l Halid Husari mi Mahamad Bédei Tahar mi Mahuma Sala Birehim mi Birchim Kallikrei Kandi mi
P i g sams s same ey

Lagaluga gubuddo kakad lab-
baraa Sodur Zalaa-a

harfa Tudagaa-a

kimbuyutar-a ha su yugurkii au

zaga

ZALA DI 9



hanayinie haggurdodi eneu to-

buzoo .

Kakad labbaraa Tudaga-a cer
huna Sodur Zalaa-a ndura tumo
4 / 10 / 2011 n Bangazi a ¢uruk ,
ltko ¢urua yagabi suhura Tudaa-
a tigiitru ni abi bui nakaar , anna
Tuda mundu lidu ni kakada-a ni
¢oobo mura ni méde gala yahado .

Kakad labbaraa a ltko curua
numa Tudaa-a gunna kenduru
yendar , Tezer yé Sebehe yé
Orkudun yé Ubari yé Murzug yé
Mararam y€ numa Tuda cika guda
-a gunna yé kenduru yendar ,
owonni numa Tudaa yuganna-a
gunna kenduru yendar , Niyer yé
Cad yé , Tuda-a gunna lercuo ,
anna guda ka Tudaga-a ha duna
cendia ni lercuo , anna tada turo
Kanadmai au 1éjine ka Tudaga-a
gubia kedia bui-i , muro weétige
keyi tiyendu ni su méde budi gala
yahad , muro yahadi : " Owure ¢u

Kakad labbaraa Sodur Zalaa-a Bor-
do a ada-a ha yugudosidiciku

ZALA DI 10

du, tani yé Oyi Mahumut yé Sala
Cénikinni yé, kakad Sodur Zalaa-
a durtura, budi lidiyuo. A yunu
budi abagadi ! Zaga yibenduma,
angal bui barayini. Harfa-a yé gra-
mer-4 yé budi gala. Owonni labara
du ¢ika, budi kubogaa.

NG anna Ta cuka, ka tudaga
¢idakudo togus ; kakad nduma
yingaldu. Owuri kanjina , tani yé
Oyi yé Sala yé Usman Hamid yé
Bordo lau lukar. Zaga ada-a ka
hunda karayindie nali hunda, ha-
tar . "

Tunda anna Tuda-a yé
Tudagada-a yé gunna zoo tumo
4 / 10 / 2011 n tumo sahafaa
tudagaa kohodiri , tumo to di ka-
kad labbaraa Tudagaa gunna du
gubuddi-i ¢urua yiggal , owonni
kakad a hi zoo duna yenduru ni
kéwuro huna ha su curuie ko-
hodiri , labbara ndura gunna ni

su tuhakiri .

Hoo Libiyaa Sakafa Tudagaa-a
hoo éski ¢iidi hurgusu ka Tudaga-
a duna ndenii bui yogus , ngo ni
kakad labbaraa Tudagaa gunna
gubuddi-i yodur , ni ni mejelle
Tudagaa a ¢er huna Zala di ¢indii
yodur .

Kakad labbaraa Sodur Zalaa-a
koi ¢urua ha kakad labbaraa gudi
mannu curuk , kakad nunjui
Tudaga du ¢curua kakad labbaraa
labara zalaa-a , kakad a hi hoo
ada Sahuraa-a yodur .

Tuda-a numa hunda numooriyinda

yiggal du abi ¢inaki

Tuda-a suhur 17 f gu-a du hur-
gusu bui yoguso , budi kGzurtun-
du ni numa hunda gurna kinjidi
namooriyuo , mura ha Mosko
numoi kowurodi-i ni gurnayinno
yugo
gurnayinno yugoé c¢iidi daha hun-

nogou  Nato-a ni

du du numa hunda ntmooriyuo ,
toi yiggal du mura koéwuro kan-

jina du aba mundu yibeyuo , aba
tada guru abi Orkudun gu-a yé
abi Murzug gu-a yé .

Abi Orkudun gu-a abi gunna du
gubudi yibeyinda muro , abi bui
ni dubana ni guyuo , maarad ni
yibeyuo , méde ni yahado .

Abi Murzug gu-a ni abi budi bui ,
anna dubo asaba tigiruo , Murzug

C¢irra-a ha ¢ikua gunna tigiruo ,
owonni anna Yuburda yé Yogoda
yé ni tigiruo , abi-i ko ndunai
huna istaarad yerkidaa bui yo-
guso , Suhura yé Yerkida numia-a
y€ istaarad bui yibeyuo .

Owonni aba guda kinnie mundu
yibeyuo , Lagurkinnimmi a ni yi-

Anna tigirdaa guru

Tudaga-a Kara ndogusi-i

misSenu yire togusicl

Dgo enet du Tuda-a miSenu
hundu dunodi-i ka hunda kara
ndogusi-i , miSenu a nu kunu
kunu yire togusici , Tudaga-a
mugoi karadindiciku , kéi gunna
du gubudi Tudaga-a karatogusu-
dad numo turo Ogur ¢indii Tige
a , taa ada huna Tudaga du kara
yihiticiku .

Liako Libiya du suhur 17 f gu-a
yercina céne 17 f ga
Orkudun ga-a déuro ka Tudaga-a
ndihikii tumo 13 / 5 / 2011 n du
¢unako , nd Murzug ga Hoo Ada

suhur

Sahuraa-a moédurso cer huna ka-
guradi Zalaa-a c¢indie heriyinu ni
ada-a ha Tudaga kara yogusici ,
ada so turo ni karayihidu ni ¢ak
yihid .

Yunu a togusiCili gunna gurna

Cetu Karandaar !

Kara yagabi njanja-f

anna ka Tudaga-a gubia keyindia
du togusici , kitaba karayindia
gunna kitaba muro yihida . tunda

nd ka ndurd moédurso-a du ka
guda-a koi di

karatihitidie

Ada Kaguradi Zalaa-a Murzug ga
Tudaga-a karayindiciku

barandiri .

1

Odo durdii-i

Kara yagabi gubudi-t

=5 TUDAGA Tousou

| Tubaca ‘ Tousou 3 B Tibeni

kitaba léjne ka Tudaga-a gubia kedii-i yihida guru

ARBA TUDAGAA-A
KIYI HUNA YE AMBA HUNA YE

Hasan Bédei mi

Arba haturii

gubudi ka Tudaga-a mura ndé ,

Tudagaa-a

Tudaga-a c¢induo ka Tudaa-a ha
yahati Tuda-a mura anna
mundu ni busahu c¢uro sahara
bui-i bugi-i gunna du hayindu
¢iku , busahu hunda ma Libiya
harodi huna ha ¢ongu di hédi Cad
gu-a ngirSi-1 larda yusu du
hayindu c¢iku , larda tada mura
Zala yé Tezer yé Libiya du , Tige
yé Sahura-a yé Niyer du , Ta yé
Burku yé Enedi yé Kénum yé Cad
du .

Tudaga-a ka budi giba kiye

huna pila dubo du yugurka , au

YGunan gu turo Hirudut cindii
mannu layinno . Tudaga-a mura
ka guru nilu saharaa-a cindiaa
kiSi hundu didi-i hi su yugurka ,
ka Tudaga-a yé Zugawa na-a yé
Tuguga-a yé€ gunna kiyi hundu
oronni-i turonnu , mura zaga a
koi di yugurka :

Ka nilu Sahuraa-a

¥
v v

Tuguga-a yé Tudaga-a Zugawa na-a

Tuguga-a Tudaga-a

Dazaga-a Tudaga-a

Ka Tudaga-a ¢u a togurkudo ,
Tudaga yé Dazaga yé a , mura
gunna kiyi hunda turonnu ,
Tudaga-a ha su Dazaga-a yugur-
ka .

Tudaga-a arbidini€é bini gunu
budi eneu , gibi ka Tudagaa-a koi
arba Tudagaa-a mannu gibi , ggo
entl du ltko Tudaga-a arbidunda
hanaduru ¢iidi arba Tudagaa éske
-4 lako arbidunda hanandiri |,
Tudaga-a arbidinie bini gunu budi
enel pyila koduro du mundu , an-
na Tudaga-a ha duna cendia
mundu korn kanjind du tudaga
du arbiyuo , kitab gunna du gibi
Tudaga-a ha su arbidudo haggura
kitab P Jourdan gu-a ¢er huna
Disa kiyee yé méde yé dazagaa-a
"( Notes grammatical et vocabu-
laire de la langue Daza ) ¢indii ,
muro 1935 n du
¢uruudo , kiye ka dazagaa-a su
hos tihitudo . sagahanu to du Sarl
16 Koir , Charles Le Coeur , artikl

sagahanu

cer huna " Ta yé Tuda-a yé
¢indie arbiyinu ni lad hunu bugi-i
gunna du kiye ka tudagaa-a du
hos yihid . taa su 6wonni kitab cer
huna " kiye yé tikista yé Dazagaa-
a yé Tudagaa-a yée-a '"( Gram-
maire et textes téda - daza )
¢indie sagahanu 1955 n du yi-
beyi .

ZALADI 14

Mura du tédi anna Tudaga-a yé
Sakafa Tudagaa-a yé cudaka
mundu karaa yé kitaba yé Tudaga

-a ha su yibeyuo .

Nu ta éski-i du maahad burruu
kaa-a ( summer institute of lin-
guistic ) , yé 1éjne Tudaga-a gubia
kedii-1 yé Tudaga-a ha budi duna
¢eo . arba huna ¢uluku ni Tudaga
-a yé budi c¢etu tarrie yogusuo ,
owonni Tudaga du kitaba mundu
yihidoo .

Arba Tudagaa-a §ii ¢inaki

Muhadara-a guru huna

Harfa Tudagaa-a

Tudaga-a harfa letinea du
toopusuda du arbidindi , harfa
ada du arbidinie budi enet , pila
koduro nerkaayinno - zaga tunda
hanandiri koi di - , P Jourdan
Kitab hunu mboo sagahanu 1935
n du c¢uruudii harfa ada du yi-
beyi .
Sarl 16 Kéir , Charles Le Coeur ,

Owonni sagahanu to du

artikl ¢er huna " Ta yé Tuda-a yé
" ¢indie harfa ada du arbiyi . anna
to di tédi Tudaga du arbiyinda
gunna harfa ada di arbiyuo .

Harfa létinaa-a du toopusuda du
Tudaga-a arbidi pali huna .

Tudaga-a dikindu harfa létinaa

du toopusuda du arbidinno

gunu ,
Tudaga-a ha su lidia mura , sébo-

mura harfa gunna du

bo muraha ¢oopa guru ada mura :

1 - Tudaga-a du harfa Sodurua
mundu c¢iku , harfa soduru-a ha
su harfa araggaa lidia yugondu .

2 - Huski Tudagaa arbididi-i gun-
na harfa ada du arbidudo , mura
ha huturu ni harfa éske du arbin-
duroo yuna tada ha Sigei haki
karanduru .

3 - Tudaga-a harfa ada du gunnoo
harfa guda du pgo arbidinno
yugo
tudaga-a arbidinie nu pila koduro
du kanjinno , toi di haki huturu

owonni harfa ada du

ni harfa guda yopuru .

4 - Harfa guda Tudaga-a ha su
lidia hanguroo haki
dakura koi di du Tudaga-a arbin-
duru , harfa tada kiimbuyutara-a
ha su yugondu

mannu

. owonni tunda
Tuda-a mindie numo duna tiyen-
du ni haki kiimbuyutar-a na yuna
éske-a na ha su yuturie yugo .

5 - Harfa letina harfa dine-a gun-
naa , ka kadura guru du ar-
bidindi , dibo gunnéo . ka guru
harfa hunda yidadiidi yahutu ni
harfa ada ha coopo , ka tada ka
Turkiyaa-a na Indinasiyaa-a na .
ka guru ni nt harfa éski harfa
hunda yahutu ni harfa letine-a
coopiciku , ka tada ka Kurdaa-a
na Amazigaa-a na .

Tudaga-a nii .

Tudaga-a ka nure ni du meéde
mundu c¢iku , Libiya a nu ka
numoia koi di moédi dusturuu
Mosko numoi kéwuroo-a yodura
ha su caki , ¢iidi tunda to Sidiyin-
du ka ndura ka wétigaa Libiyaa
koi togusudie barandiri . aragga-a
y€ tirize togusidie barandiri . a
muro Tuda-a ¢abu hundu gubud-
di-1 du yunu barayinda .

Tudaga du arbidi-i budi amba-
do , ka guda njenu kubobo di
ndihiki , méde Tudagaa-a kubobo
du tarto hunda ka guda du
ndihiki , 6wonni ka nua ni hui .
ZALA DI 15



Tabuluyjia-a yé Tubuluje-a yé

Hasan Bédei mi

Tabulujia-a ¢indoo anna guda-a
Tuda-a ha su yuna arbibiyindia ,
muro ilim Tuda-a yé numa hunda
yé ka hunda yé adaga hunda yé
yuna guda
torowo yidadaa gunna yé€ barayinu

kinjigi hunda yé
ni karayinu ni layinie , muro cCer
huna nerke di istaamaltu ¢iidi Cer
ilim gibi di c¢idee , ilim karaa
Tudagaa anna ériskida Urubiyene-
a ngo enell du duna c¢endii , karn
murdom sa yusuu-a du , Cer a
ndugobka ¢t du yibedudo Tubu
y€ logos yé€ du , Tudaga du maana
huna karaa Tudagaa .

[lim a kubo anna ériskida Uru-
biyenee-a ha su yuguruk , gunna
du gubia c¢ikua Almana-a Lukas
na Nakhtigal na Roélfs na anna nu-
ma Tudaa-a ziyara tigirdu ni Tuda

-a yé hoktundaa na . ¢iidi ilim a

gguruko hunu mugodii-i kubo
Tabuluje Furansa-a ha su yu-
guruk , ndobusko gubuddo

Tabulujiaa-a muro Furansa , an-
na ilimnna Furansa mundu ilim a
du hoscuo , gunna du gubui a

¢ikua Kebtin Jurdun yé Sarl Lo
Koir yé Munik Brandili yé Katirin
Barwa yé , anna ada Tuda-a yé Ka
hunda yé adaga hunda yé he
karaa mundu yibeyuo , owonni
koe kitabaa Furansaa-a du karaa
mundu Tudaga-a ha su arbiduda
¢iku , mura koe kitabaa gunna du
karaa Tudagaa-a du buruwa-a tu-
ro , koe kitabaa Furansaa-a du
karaa Tudagaa-a ¢ikua  koi
kitabaa gudi di ¢ikido yugo .
Tabuluyje-a turo ilimno Furanse
bui-i Sarl 16 Kéir , muro nila huna
gunna Tudaga-a yé sakafa
Tudagaa-a yé€ karayini yihid , mu-
ro Tuda-a koéi sagahana diyidemno
karn kanjind du bos , oOowonni
yuna mundu ka Tudaga-a yé sa-
kafa Tudagaa-a yé he su arbiyi ,
muro au mugoi Tabulujia-a yibey-
ina muro . yuna gunna du dunoda
Tudaga-a yé sakafa Tudagaa-a yé
he yogusu cena turo kara hunu

n

cer huna kamus isnugurafi

Tudaa-a " ( Dictionnaire eth-

nographique Teda ) ¢indii , muro

kamus Naharkaa Tudagaa saga-
hanu 1950 n du ¢uruudo , kamus
a ngiSa huna gunna du gubia ¢ii
muro , hagguru landurdo yugo
¢iidi , hurgusa huna dunoda-a
turo kara hunu ¢er huna " kiye yé

tikista yé Tudagaa-a " ( gram-
maire et text teda daza ) cindie

sagahanu 1955 n ¢uruudi-i.

Tabuluje-a turo , 6wonni , ilim-
no Furanse Katirin Barwa , muro
baradido Furanse Kkinjigi huna
gunna kinjigi Tudaa-a ha su
barayi yoduri¢i , owonni muro

Tabuluje-a gunna du arba
mundudi-i muro , karaa mundu
Tudaga-a ha su arbiyi , éwonni
duktura silk

noguzuui corie univiristi Paris gu

uturuha hunu
mudomii-i tiku c¢ena cer huna
( Anarchie et cohesion sociale
chez les toubou ) ¢indii Tuda-a ha
su arbiyi , 6wonni karaa anna
gubuddaa-a
tada guru
karaa ilimno Furanse bui-i Sarl 16

Tabuluje muro di

zabc¢i karayi layi ,

Koir mboo-4a .

Owonni Tubuluje-a turo Munik
Burandili muro ilimno musika-a

takhasus hunu , musika Tudaa-a
ha duna cenie nd gunu eneu ,
karaa mundu musika Tudagaa-a
ha su pila murta tadusu karn
kanjina du yida , muro Tubuluyje
guda-a koi budi Tuda Libiyana-a
koéi di hanadudo gunu , karaa
mundu musika Tudagaa-a ha su
yida , ¢iidi kara hunu gunna du
dunodo haki durturu karandura
kara hunu c¢er huna " Dubonu
turo Ta du " ( Un chant du tibes-
ti ) ¢indii , muro dubonu du kisa
78 du bozudo , Tudaga du ar-
biyinu ni Naharka du terjemnjinu
ni hos yodurdo , kara a sagahanu
1976 n arbiyinu ni mejelle karaa
Afirikaa-a ha su yuduhaado .

Eski di yuso Tubuluji Amirikan-
a Mark Ortman Tuda-a Kandamai
¢indii hi yuso tihinetu , muro an-
na Tudaga-a yé sakafa Tudagaa-a
yé he duna cendia turo , kinjigi
huna gunna Tudaga-a gubia kedii
di yoduri€i , nu 1éjne ka Tudaga-a
gubia kedii turo du bui ¢1 , 6won-
ni kitaba mundu Tudaga du
curuka yida , ka Tudaga-a zabtu
arbidinie togusii fodl hunu du to-
gus .

Daga Tudagaa

Oguro buiyi moori di kanjinu
Erdi yé agasu yé turo Cirti cudaa
Banuma bo-i bo du tamo6o daha yuzo du waduu

Siir Tudagaa-a

Dubana Tudagaa-a nt gunu nggo
enet du arbidindi , Tuda-a ar-
biyindunnad noo . dubonu
Tudagaa gunna du gubudi ar-
bidudo hangura dubonu nahar
doti turo Munik Burandili ¢indii
arbiyinu ni mejelle karaa Afirikaa-
a ha su sagahanu 1976 n
yudahaua . Munik Burandili muro
adibi tGbuluji karaa musikaa-a ha
ihtimem c¢enie ni , 6wonni dubana
tudagaa-a ha budi duna c¢eni . du-
bonu a nt su arbiniritiyil gunnodi
karaa guda mundu yida , karaa
tada turo kara cer huna " Tuda
Tau-a yuna hunda du musika
Ccubapiaa " ¢indii . sagahanu 1970
n du yibeyinno .

Dubonu a nu su arbin-
diritiyikua ni ¢er huna " Dubonu
turo Ta du " ( Un chant du tibes-
ti ) cindi sagahanu 1976 n
yibedudo , muro Tudo turo ho
lab¢inu ni Ta a yer¢indu tarri
Zala di Murzug tigirdudo , tiri-i hi
Tudi-1 dubana guyuna gunna ar-
biyi coobu ni mejelle a hi

yudahaudo Tudo dubonu-a

moori-i ni ¢er huna

Dubonu to ¢uruwo nu pila murta
oguzull sa guru togusudo , nu
tunda guru huna zamburu arba
Tudagaa éske-a du arbinduru ni
mejelle nduru a hi su tudahakiri .
dubonu-a muro a muro :

. Owoy odu bu nuru ga .

. Zuwu madu abba num .
. Kidde yalau abba tuna .
. Kosoa do da kora do .

. Azai do wiini yeu .

. Subur tuwadum .

. Egerde ziri tuzo pa na .
. Gini kudi abba num .

. Kidde hasani mi goni hergi
tuzo na .

. Kisiga kudi do .
. Azai do wiini yugé .

) Subur béi .

D

(0 Méde anna moéddaa-a guru

Omuri wor-a owora ¢u yida , owor ¢izendie yé owor niséi layindie yé
Géyirti gunna du yire-a sou sémolido du nasti-i
Tibidendii eb gunu ¢iidi , haki yerturdaa eb

)

_/

KULOLI NUMOI LIBIYAA-A

Numo kiiloli hunu yidanné yugé , Libiya mannu numa guda-a
muro koi kiiloli hunu yida , kiloli Libiyaa éski-i Liko towuro 17 f
gu-a togusa anna-a gunna guyundi c¢iidi zaga yibedina yé au
yibeyina yé hanayinda . toi yiggal du tunda médi kinnii a di zaga
kiiloli a yibedina yé au yibeyina yé kiiloli-i muro yé he hos hitiri .

Lako Libiya nuyo huna saga-
hanu 1950 n hakuna kuloli hunu
yibedii du Libiya du yé yuga yé
gunna moyindu ni anna kulole
yibedi muguna gunna ha layun-
du ni zualiya kualoli Libiyaa yibedii
¢i ¢indu ni yahadoo . taa léyine
yibeyindu ni kulole anna-a tigii-
tad gunna culuku ni kadloli at
tanisie turo ¢er huna Bésir Araibi
¢indie turoo ¢onguo , taa masarie

Numo nura numo nura gursu kuzo mani ni .

KOnno nordi ordee-a du di njuwa .

turo ¢er huna mahuma Abdul-
wahab ¢indé turo yige huna yi-
beyi . taa sagahanu 1955 n luko
gunna du gubudi guyuo .

Kaloli a hi suhura yé c¢éne
Tudaa towuro 17 f gu-a cidaka
Bangazi a ¢ikua coggu Tudaga du
terjemnjuo . terjemndi to yé kiyi
hunu araggaa-a yé gunna ada
mura :

¢ 5 galgm @M LB b

@3l g o3l US )

Dgullaha nje , ggullaha nje , ngullaha nje .

ngullaha to durusu nje .

Nuu yilla to ndura kopuri .
Libiya Libiya Libiya .

*k%

Numo nura nuro huski dizibaa .

Kubo nuro hi tuduna Alla hilinuu .

Dgullaha nje tunda térot yerkida nua .

Dgullaha haguwo yunu lagodurtuna wtdur

taduru .

Tunda lat érbidiga nogoyaa yoob .

Tunda didi libiya mu hu nenduru .

Njéni éski gunduru ; Numoori tundaa-a nu-

mii-i cetu makar .

Libiya Libiya Libiya . b b L

*k*%

Dizia-a kihandundu kéi tuyuo . Uape g sl 3z

Tumo 1alu gursuu hakunda kazurtuo . CUSH e (215G g

Taa Muskoru-a guyuo .

Wreaall Oghosny 19yl FJ
Kubo burdi-i du , kubo gudi-i du asubu
guyuo . oI AL 5 Sy
Bi-1 hi Alla n6osi ¢iwo . o 5 oo 0sSI1 B 135
Dine-a ha her yé yire yé ¢ikuwo . S 3 3 ol 8 5
Diziba dimnjuo , numi-i hi budi bari
ceo . oot a 1905 L8 il 3gdanl] 39ld6

Libiya Libiya Libiya . Lo L L

Kinja Alla

Siir-a : Mahuma Birehim

Kinja Alla Aca migize-a kelewa
Kelleya kalli-1 kanji Ada ¢coguna-a kelewa
Kinja Alla Girki kalliaa-a kelewa
Mudoi hunnoo Kelleya kalli-1 kanji

Médi budi hannoo W

Hulluu hunnoo Kinja Alla

Yire-a yilla yirei ¢uo Wud¢i waltadunno
Mukuréinad makuri ¢uo Cusci cunnakunné
Kidikidiyina kelleya ¢uo Lab¢ini laba zunu hunnoo
Kelleya kalli-i kanji Cudu sémole durut

Fnde Yugazu tumo duruu

Kinja Alla Kelleya kalli-1 kanji
Kalli kanjinoo kallia-a kelewa Kinja Alla

Kelleya kanjina dine-a kelewa

Orkudun éri Zalaa

Orkudun éri Zalaa-a yurusa Jirmantaa giba guruu yé€ .

Orkudun numa Zala dia-a turo ni Orkudun muro kéi tira sahuraa-a
ngo mannu hanadudo , o6wonni kanjidia gibi di hokogo huundu ,

numo gibi ni numo Tudaa , mura
¢ikiidi anna gudaa-a lidu hayuo.

Orkudun Libiya di huna ha ¢i ,
muro di ma ni Yahara ¢ wo ni
karne Murzug ga-a ¢iku 6ro ni el
di
Orkudun numa mundu éiku , nu-

megineii-1 ¢1 ni Tou c¢i
ma tada Orkudun numi-i yé Ham-
bar yé Erbesi yé Lagurkinnimmi yé

Modursa yé , muro di di Tézuro ¢i .

Orkudun du wonnokaa zida
mundu ¢iku ni du tinne yé illa yé
yida guda sahuraa munda yé
¢iku , 1ji huna ni ¢Gsu nani bus-
amma nerkaa ci , lad hunu didii-i
lat ni ei karuyi yida , karne ni
yida , o6wonni numi-i du koe giba
mundu ¢iku , el megineii-1 hi kurta
¢ikua yé tagi Tiliyanii Orkudun gu-
a yé kasur bilaa-a yé muskuda yé

tira Zala yé Ta yé Tige yé
hokindia , n6u hu pngirsi-i su aa
tozurcindi , anna o6rkudun ga-a ni
nubodu yé hal kinjusu yé nalli yé

du hanaduda , 6wonni tinne yé

yut yé hagga kubo du yibeduda

giba yé du hanaduda . a huski an-
na mundu hanayindunno .

Orkudun gibi-i

Orkudun terikh Libiyaa-a du pgisa
munda yida , gursa Tiliyana-a yé
Furansa-a yé go ndenia-a gunna
du c¢iku , anna huna ni gursa
mundu kélengi didi-i hi yoguso ,
owonni Libiyana guda-a ha gursa
hunda gurnayuo , gursu suwani
beni adem gu-a yé gurdobiaa-a yé

gunna du ¢iku , 6wonni Stnusie-a -

ha ni gurnayuo .

Liko suhur 17 f gu-a yercina
Orkudun numo gunna du di di
yercina muro , meseba-a ¢indii hi
yum 18 f muro wani ¢eo , taa mu-
ro suhura Bahgazia-a yé Tezer ga-
a yé hoktuo , taa kéngi-i gunna
turcundu ni di gunna
numooriyuo , Owonni suhura
Orkudun ga-4 anna maa mundu
¢oopu ni numa hundu tigiido , an-
na hunda mundu ni §éhidc¢uo ,
Orkudun namooridunu ni suhura
huna Bahgazi cikua lida abi bui
yibeyuo , aba Murzu gu-a yé tara-
bulus gu-a yé gunna tigiruo .

Orkudun ngo numo daha hun-
lako
Maamar diri ¢uba ni Murzug su

no ni mudirie ta dirii-1 ,
¢ub . ni anna Orkudun ga-a mos-
ko hundu yibeyindu ni Murzug su
curukie barayindi , mugoi mosko
nad Mosko

yoyini

hundu yibeyindu ni
numoi koéwuroo-a
garcindiciku .

Orkudun §imasa mundu &éudur |,
pila kanjida gunna du khadamada

galigedi hakunno yugo , toi yiggal
du nu hakum a numi-I galigedi yi-
beyinie barandiri , khadamada-a
ni galigedi tigiidie barandiri , numi
-1 ni kiyi huna gunna yibeyinie

barandiri .

= \\

Orkudun 1950

TUDAGA DU ARBIDI SIHIG
o il Gl eS| bt

Hasan Bédei mi

Artikil a du kiye arba Tudagaa-a du yuna gunna du gubui a ¢ikua
arbinuru laniri ; zaga a muro koi di :

D Y ) e Glld 5 ¢ WG el Ol clIS 5 ¢ dygld) LS delgd Jo gl LSS Jobi B Dldad) oda &

Gubudi : Harfa Tudagaa-a ¢ ol a0 ) s 5 ¢ B 320 800 e 058 o
gl Al Bg,> ¢ Yol
9 97 1 Y A a A N
Arba Tudagaa-a harfa murta . - - ) -
dguzuu si &a du bozudo , éwonni | a Sa Sy S
¢l a togurkuda : harfa sodurua yé E e Eber e
harfa yikka yé€ a . ggudosi hunda a
muro . E é Egi ¢
g g ¢ B G5 5 0l o gl 281 0S5 I i Imbi oY
. \.@.l:.,a.ﬁ o Led L anles 5 e O D peand _ _
# o i i Imbi | e v
A - Harfa sodurua-a . - .
| 1 Sii o3
. :\SM\ ﬁ islall J)fJ\ N
_ O o Odo Jib
Mura murdom sa o6guzuu , 6wonni -
oguzuu a togurkuda ; Sibda yé @) 0 Oro 35
sulla yé tanduda yé a . mura :
U u Unda ol
5l g ) [ spanall C3g A1 | Laalll ey - -
U a Um als
Harfa|Harfa Nugu-|Maana-a
buia-a kuna-a a U a Yuu ol

B - Harfa yikka-a .

ST ol daslaad) B9 el L
Mura harfa diyidom . mura :
DAy B i e 0SS 8

5l g ) (5l (2940 | Laall o
Harfa Harfa Nuigu-a |Maana-a
buia_& kuna-a

B b Buri aomg
C ¢ Cabu e

Nanjui-i : Hana ndoduri-i yé Su

ndunai-i yé .

CBLEY) 5 Cyad) s 6

Harfa
yunu guda ¢u dunoda ¢uku , gali-
gedi ndihikinnédi haki Tudaga du
arba dili arbinuu , yuna tada mu-

Tudagaa-a gunnédi |,

ra , hana ndoduri-i yé su ndunai-i
y€ , ggudosi hunda a muro :

S (3 e dlin Sla gLl 2,023 ] BLOYL
Bae Legihns 095 Zacke S 2l 2801 S0 Y ¢ 5l
Dlagheadi bl g ¢ BLOY 5 Cayad) L2 g ¢ dESS
A : hana ndoduri-i.
U [

Tudaga-a du yuna hana ndodu-
ria tuzoo ¢iku , mura : -a , -1 ,
mma , mmi , zaga istaamalti
hunda a muro .
mma , : 2 ¢ duedl Ol )l Al @ sy

Ulewsl 245 b Ls 5 i, -8,
1- Istaamalti -a yé -i yée-a .
A -1 Jlexat . 1

-1 ni Cera yé adurasa yé€ harfa i
y€ o yé€ du tusaa du hana todur-
kudi , owonni c¢era i du tusaa ha
ni tirizi di su zinni , ¢era harf o du
tusaa ha ni o-a ha halaguu i ko-
hut ni taa su zinni , -a ni Cera yé
adurasa yé hafa guda-a du tusaa
hana todurkudi , yuna lidicikua
du c¢urukoo , misala huna ada
mura :

Odo | Odi-i | Tiri
Kab | Kab-a

Tiri-i

Kuuru |Kuuru-a

2— Istaamalti mma yé mmi yée-
a.

Yuna mbo hatura gunnoddi ,
mma yé mmi yé méde harfai, 0,
m , b yé du tusada hana todur-
kudi , mmi ni méde 1 du tusaa
hana todurkudi , mma ni méde G,
m , b yé du tusad hana todur-
kudi . mura gunna harfai,a,m,
b yé he hidut ni su zinni . misala
huna ada mura :

.mma smmi Jls.2

yunu su naii turonnu koo , to
gunu munduwo ni harf a yunu su
ndunai koi di toggusi , misala
huna ada mura :

OIS fani e 3,2 Bgue 1l o V1 OST13)
Tajie DLl 0713 adaany $3s wLo) 3150878 >l 3 4
oy B LA O fen T Ol 015713 U

Karaha kallii Galam Esee

Ada misala ltiko turonnaa-a |,
mundu koo misala huna ada mu-
ra :

DAL g e Wl Al Ll ¢l e (3 el o

Karahaa kallia |Galama ESea

Cer-a harf yikko du tuzudo koo
gu yunu su ndunai koi di toggusi
muro turonnu koo , to gunu
munduwo ni ga yunu su ndunai
koi di topgusi , misala lidicikaa
koi :

U Joszesd Sl O34 dgus diall of ORNINICEH] L
¢lea Olall 03] ga 5 i Slall 08713 Bls) (s

EWCIETARE R g
N d.b &9 :\.l;ni c.l.a 9.
Sl Simmi | Al Amma Débi Hamud gu Débe Hamud ga
Mal- |Mal- |Adibi |Adimmi - -
Kubu Yasub gu Kuba Yasub ga
lum lumma
B : Su ndunai-i.
C LY o

Cer-a harf soduruu du tuzudo
koo harf to dahu-a ha yunu su
ndunai koi di topgusi , doénjuni

Ada kiye arba Tudagaa-a guru ,
ada au galigedi daha cogoo haki
Tudaga du arbiyini .

Adaga ndura Tudagaa-a

Kubor yala ¢idi

Dagi Tudagaa koro

Tuda-a ggo yahati kuboru-a ya-
la ¢idi ¢indi , atd yunu hunu
gunno diki kubor ¢ubu ¢ogo muro
hi yunu yagusie yugonnéo mannu
yala huna ha yunu guru yogusi
¢indi .

AU turo yunu to muganuru ¢inu
ni hur atiu turo odo yobusa tigiri
so huna hui-i di wuani hirci
yusob , taa liko buyuna tigiri su
zodu ni kubor ¢ubu ni ¢oy . hura
tada munjindu ni muro burwayi ,
to koi di ¢i luko gibeyinu ni nohie
togusa ada oguzuu yidaa ha
c¢abcinu ni yahadi : Tuda-a kubo-
ru-a yala ¢idi cunda mu ¢i , mbo
zoo yire koo nura nu ndugondu
¢i , Sigei yunu guru kubor budu-
ma hangie
yongu Ci .

Taa mi hunu turo-a ni ¢ed , mia

koo yubudu nani

huna guda-a ni mugayuo , taa
mia huna mugayindaa ha orozi
huna gunna ¢e mi hunu ¢eda ha
cuwad ndi mannu ¢enno yugo , to

koi di ¢iku luko abba hunda nosa
coggu yuruski-i tarru gibi duy-
undie anna-a gunna cabtundu
¢ikiidi kidi ¢uu turo tigiri yurusu-
a guyi ted , taa mia huna ¢t-a hu-
zayuo , lako bokindi hakti wuta
bosu sbéortunduo taa abba ndura
all a koi hosudi-i yurusu huna
kidi-i ¢cogu ted nduroo gunasu
¢indu ni kéi huna at gudi ¢itu ni
tadkudu duyundie su boso , taa atu
turo tédi ¢i ¢udurta copgu citu ni
lagahanu duyundu ni yuruski-i
koi anna-a c¢iku-a takuduo , taa
lako su solliyindie togusa kidi-i
yurusu mbo ¢gu teda zabdci taku .

Taa anna-a aut a wuna cundu
heriyindu layinda att mbo gubud-
di-1 muro , at ada-a yugurtudaa
ha layinda odo durdii-1 togus , taa
durdi-i ¢oobu ¢id , orozi to abba
hunda cabc¢ina ni odo to mbo
harat daaru ¢ina coryj .

A muro koi di kubor yala ¢di yee
¢innu hosci

Kamis nuu Tudagaa
Aragpgaa-a ha su méde

Numa Tudaa-a yé gone

éske zinnu hunda yé
Zala Murzug
Owinne o Tezer Tezerbu
Saraa ingh Tige Balua
Yerkida e Enedi Hada
Kogone Al Burku Haya
Ta des Bahar gazal Musoro
Nogou 43 Konum Mau
Kazurti cus Sahura-a Ogudom
Kanolum Ol
Suhur o Ka ndura Tudaga-a du méde §isa
Suhura J$| |maana hunda turonna mundu
Kuhanu el ¢ciku , méde tada guru ada muro
Nuro Nuburo
Goni fesls
Nuro Nubo
o>
Numo ? Nani Dgulagi
Nuyo | Mannu Mi
Agasu i S Baradi Kumndi
Mosko I Korti Baradi
Tiri Torowo
Walawala S Aliga Kayima
Lardu =¥ | Kagu Magu
Kélengi S9d Z0go Dgozu
R '

Wadai Bornoo-a ha hiyuo
* Owuri yéski-i téske mundu yee
owuri ¢uu-a cuo , taa yahadi :
owuri yéski-i téske mundu ¢i .
* Anna cata-a mundu yee nure-a
¢inda yahadi
nekindicikua hoguwo ¢ata-a mun-

mundu anna
dudi.

* Anna muSida-a mundu yee
aggalda-a mundu ¢inda yahadi :
anna tugandi musSida-a hoguwo
musida-a mundu ¢i .

* Adiba-a mundu yee Omure-a

mundu ¢inda yahadi : 6mure adi-

ba koda-a hoguwo adiba-a mun-
du ci.

Bérki-i

AU turo lat huna ha yahadi : tin-
ni Suwu gu soodi Tige a maarua
buri Zala tiri ¢i , taa lat huna ya-
hadi : Tige du tiritlyiidi tiri-1 hi
gumar durru sugoo édi di yubura
édi-1 cogu ohurdi ¢i , taa latt huna
gumar ndukoi édi guyi 6hurcini
¢ina , yahadi gumar tinni Suwuu
cubudo ¢i .

Kuuru-a yé Direnu-a yé
Dgo yahati Kuuru-a yé Direnu-a yé ka ¢tuggo , Kuuru-a Direnu-a ha
yahadi nuro anna-a ha buwo c¢atii nuro gunasu abusnjidu c¢ati noo
yunu gudi gunu ¢i , taa Direnu-a mu ¢inu sugoo Kuuru-a waha torkar
¢i , so turo nuro amma ha yubu nani tani kurri , so gudi-i ni tani buri
nuro tuguruk taa yunu togusii landar ¢i , liko Direnu-a yogusa gubudi
di Direnu-a at turo ho ¢u taa Kuuru-a tugurk , taa amma yahadi
Kuuru tuyubu ¢ina yunu togusudo yugonnaodi ted .
Tumo gudi turo au turo ho Kuuru-a ¢ubua Direnu-a tuguruk , taa
amma cudura yahadi Direnu tuyubu ¢inu ni woSiyi nos .

o

C

Daga dazagaa

At ai yé guli yé gunna daha hunda aga Situo duro kinni tusu .
Nubbi mere tudasu , nere yéllibdoo na nere buiwo casu .
Buiga tammoo na ndiSiga tai .

Fur fidi dannaa na Alla suduna du wadigi .

Kisi kiranu tdgumbo , daha aggala minjindigi .

Digi tagannunnaa nejes guyinni .

Tada-a munjindoo tadi turo kubbu duro tanjinigi .

Dot heru maasa migine yindoo gura girigi .

4

\_/

AGi-1 yé MUSi-1 yé

Ersi Tudagaa

Dgo Tuda-a yahati adibi aci tu-
ro yé musi-i yé ka ¢luggo , mura
du nani tani dunodudo ¢i . taa aci
-1 yahadi tunda du au anna ada
bu taa hayindu c¢ikua yé dupga
bu tada €é a hi c¢ikua yé he
yigideha dunodo ¢i , taa musSi-i
yoo Ci .

Taa muSi-i yer¢i anna-a ha
yigideie wud , 6wonni dunga-a ha
ni cidie barayina haki yohudo
yugo .

To koi togusa aci-1 muro anna-a
yigideie gyerci , taa numi-i tigiri ni
dugusa bozua adibi turo ho émuri
numa ka nua du ¢uruunné ko-
horu neri ¢ . ldko adimmi yoo
¢ina 16i turo ¢enu ni 6muri numa
ha dogusu fiekinoo gui huna ha
su yinak ¢i . taa a¢immi omuri-i
hi tigiri ni adibi numa nuro hi gui
njugabiyaa du ¢i , mu nuwo nga
~negu hudu yunak lanu gai nu-
ma ha gai njugobie su 1oi
cunaunnoo Ci taa Omuri--i
mugoi dohu nekunu kuliyi ciidi
adibi huna 16i huna yoduru ni
omuri hunad ka huna du
curuunno yogusie tiku gai huna

ha su ¢unak . taa 6muri-1 mugoi

gui tuyugobie ¢inu ni 16immi cu-
wadu ¢onu ni du adimmi hi ¢id .
Taa adimmi anna huna yercin-
du tigirdu 6muri-i anna huna ha
go ceo , goki liko anna-a gunna
huidundu ni guru ni ¢atua aci-i
tigiri ni anna ada guidudaa guia
hunda ndi

kuranu dugpgguu suru ¢i .

suru c¢inda yahadi
dupga
émmi hi ¢ikua turo mbo latt huna
ha bériyinu ni aci a tiyiti kéi a hi
zukaar ¢ina dugga guda-a cetu ni
muro turonnu ¢uzug ted . taa an-
na-a yerc¢indu ni duggu kuranu
yidado yugonnaa  hanayindu
émmi kodcindu cidti
kuranu yidanu culopi gudi ¢idti

duhgu

kuranu yidanu culopi , to koidi
dupngo-a gunna citu ni duggu tu-
ro borsu gabcina caa tigiri duggu
mbo gibi di ¢uzuu teda koi ¢ii tigi-
ri . taa nigei ¢ina yahadi a koi di
acCi-1 anna-a su tayudutu ni suru
nduma kuranu dupguu c¢inu ni
latt nura gunna ha c¢idoo tani ni
yaaru aya tiri .

Aci-1 luko a yogusa tigiri aci-1 hi
tunda du nna dunodo ¢ina musi-i
aci-1 dunodo kor du mugayi .

Dagi terjemndudo

Durdi-1 mi yé Sardua huna yé*

Terjemndi-i : Hasan Bédei mi

Dgo enel yahati anna tuzoo tiri
turo ho labtuo ¢uo . tura-a ni dur-
doo mi , gudi-i ni at tézurdoo mi
noguzooi-i ni alt hosudoi mi nani
tiri , nduzoi-i ni at konnurdoo
mi . mura gunna kuwakuwaa ni
numo géilaa yunu yidadudo yugob
¢iku . kayimma to hunda ha ¢ikua
gunno6 yuunu gudi yidadudo
yugé , tokoi di tarricikiidi médi
hunda layindda mura du nani hal
huna ha ¢inau yahad . taa Durdi-i
mi yahadi : médi dinee-a gunna sa
Allaa , amma yunu to huna cii
zaga nani doo mannu tigiri sa Al-
laa-a yunu yogusa kinedti-i yunu
gunna du gali-i muro .

Al tozurdi-i mi-1 ni yahadi
aggal-a yunu gunna du gali-1 mu-
ro , au hosudi-1 mi-i ni yahadi :
ktnduri-1 yuna hatua gunna du
muro gali ¢i . taa at konnurdi-1 mi
-1 yahadi : dine-a ha hurgusu gali-

* Kitab kelila yé Dimna yé€ du toggusudo

gedi ndogusi-i1 du yunu gali yugo
¢i . lako tarri numo turo ¢er huna
Miturun c¢indie turo tigirda cirri
huna ha bosu ni sbéortuo , taa aa
konnurdi-i mi-1 hi yusu hurgusu
yogus nani tibi bini budurie kartu
téndu cuo .

Taa numi-i tigiri hurgusu anna
-4 ha hiyinu ni hurgusu at yo-
gusoo masa anna tuzooa hakini
ndi ¢i hiyi .
mo to di yunu yidi di tudasudo
yugoé c¢uo , yida-a mura kuhana

taa anna-a yahati nu-

oguzuu a ¢iku ¢uo . taa au kon-
nurdi-1 mi-1 ¢uruu ni tigiri yida tu-
go turo ¢oobu ni numi-i tigiidu ni
dirham turo du c¢ebu ni du tibi
cogy . ludko ¢urua numi-i ko-i hi
hurgusu tumo turo au galigedi yo-
gusoo taman huna dirham turo ¢&i
arbiyi . taa Sardua huna ha masa
huna taku ¢e ¢ubo .

Togo huna togusa yahati : aa
kinduri-i di yunu gali yugé c¢ina
bini kihi hunu ¢uo , taa at hosudi
-1 mi-1 numi-i latd ted , taa owor
huna du yahadi : tani hurgusu Se
hananurt , ndi numi-i duduyini
¢i , taa lat huna a tibi yidannodi
tigirii wayi , taa tomudu ythudu
tedie barayinu ni tedi yidi bui turo
ho su geledu , taa woniSi-i cogu
ted , taa su adibi att dunodoo turo
tugurua kianduri huna lugobdi ,
taa bodur huna kedigunu ni yusu
kurtu ¢i, taa tigiri Cogu ni
taku , takua diski-i gunna
kubogo du cetu boso , taa
dinegi togusa dirhamma
kadura hoo ¢e. Taa curuu
ni numi-i ko-1 hi ktGnduri
tumo turoo-a taman huna
dirhama kadura hoo , ar-
biyi .

Tumo noguzoi-i tigohu
togusa au tozurdi-1 mi-i hi
yerru nani aggal numa yé
tozuro numa yé du yunu binii
kartu tendu cuo . taa curua muro
koi di bébur turo bui anja mundu
yidado hodi-i kakar-a a tigiri tus .
taa anna téozurda mundu tugurku
ni anja su ¢ikua coopie barayuo ,
taa bobur-a cirr-i hi bosu
soortindi turo turo ho yahadi , bi-
ni zabtudoo ndi mannu yepuru
makurt yuso anja-a kubo hi

Kitab kelila yé Dimna

boso , taa yudahaku tiyendi , tun-
da wadurtuda ¢iidi kiyekindi ¢uo.

Taa au tozurdi-1 mi-1
bobur-a mobore-a a tigiri anja-a
gunna yagga du coobu ni numo
gudi coobu tedie togus , taa anna

tozurda-a basua anja-a kubo hun-

anna

du du ¢uruki ¢indu ni abusc¢indu
ni atl toézurdi-1 mi-i hi arbah dir-
hama dubu ¢endu ni anja-a cepu
coopo , taa Cebu cenu ni arbah
huna cogu ni sardua huna a
~ taku , taa numi-i ko-1 hi
a1jga1 tumo turoo-a ta-

man huna dirhama
dabu ¢i, arbiyi .
Taa tumo nduzoii-i

togusa durdi-i mi hi
yusu nani sa Allaa numa
du yunu guru kurtun
tendu ¢uo , taa durdi-i
mi-1 numi-i tigiri ni ko-i

" hi yukuli turo ho bos .

Tumo to durdo numo
toyiguu-a morcinno au huskiyinie
yidanu , taa bozu ¢iidi yunusu
durdii-i su ¢oggu tugurko , mura
gunna géyirda
géyirCinu , taa anna-a wayuo , au

¢iidi muro
koi-1 turtidi-i ni kabula du ¢ubu ni
boki .
bos , taa liko durdi-i hi Sidirayin-
du ni zabtunda komma ha bozu ¢i

anna-a tarrua zabtu tigiri

au ko-i turtidi--i cudura mbo kéi a
hi mozu nurduu ¢inu ni ¢ogu duyi

. togo huna togusa anna-a gunna
c¢abtundu ni séortundu au bui ¢u-
nakie barayuo , taa ail nani muro
barayini ni lako
SiSayinda , au ko-i turtidi-i yahadi
ongohi tani odo turo ko-i hi bozu

bozie mura

¢1 géyirti ndura geéyir¢inu ni
géyir¢inu duraar , wenuru yera
wecinnu sugoo bopar , yuruski-i
lukuru tirda o6wonni koéi huna ha
bozu ¢1 sugoo souwo nési nuru ni
koSe-a du dunar ¢i . taa anna nu-
mia hosuda-a keyindu yugurtudu
ni muro hi ni hiyuo , ndi numo
hunda njagurtu ¢uo . taa yahadi :
tani Durdo Fawaran gu mi ni lako
abba tagpa morc¢ina démuri taga
diri-1 tiyiwadu tuyon ¢i , taa orro
taga abuzuru ni yaaru tided , taa
onuri a tiri ¢i . ldko a ¢ind anna
ngo numo huna tigirdia gunna ha-
nayuo , owonni abba huna ha
budi gagalcuo . luko tokoi togusa

anna numia hosuda-a muro
coggu ni durdo du ¢unako , anna
numo toyiguu-a adaga hundu turo
yidoo durdo hundu éski ¢unakoo
kiimom ¢uu hu ¢unaku ni numi-i
gunna kuruyindi , ldko muro hi to
koi yogusuda ko numii-i hi su tu-
gurua arba ko-i hi ¢udura yunu
hurgusu-a yé
kinduri-i yé aggal-a yé amma
dine-a ha her yé Ser yé hakuna
gunna sa Allaa ..... taa kadi hunu

turo arbindu ¢i :

durdaa-a ha su tigiri bozu ni Sar-

dua huna ha layi yigii , taa at
aggal moori-1 hi ni wozire-a hoki ,
at hurgusu moori-i ni anna kon-
nurda-a hoki , at kanduri moori-i
ni girso mundu ¢enu ni adiba-a
ha tiri di yihidi ¢inu ni numi-i du
yuga yodur .

Taa anna ilimnna numo huna
du c¢ikua yé anna arraida-a yé he
cabc¢inu ni yahadi : Sardua nura
ni Alla mura ha her yé Ser yé cena
gunna sa Allaa kor du yékinjuo ,
yunu to hananduu ni yékindie
barandiri , yunu a Alla tiyena sa
Allaa du hagurdo , kutnduri di

hagurdo ni gunu , aggal du
hagurdo ni gunu , hurgusu ko-
horu maardo ni gunu , Ildko

domuri nura boktiyina kéi a nu
tiyii gunui yunu burii
nuru , tani busahu a hi anna tani

haguri

di gala ni duraar , tani di tire ni
duraar , tani di hurgusda ni du-
raar , tani di arraida ni duraar ,
Ciidi sa Allaa du a hapgaar . toi
yiggal du koi a hi tiyii nuru . ¢abu
-a du bugudi turo ¢i1 yerci tuzu ni
yahadi : méde apggalaa yé dagia yé
hadum , ¢iidi yunu to hi nduka
aggal nubui numa yé bursa numa
y€ « k6i nudadura ha mos , yunu
haduma ni hanandaar , yunu ha-
duma ni mugandar , diri yé nugu
y€ haguma gunna arragndudo ni
aggal numa yé€ arrai numa njen-
no .

AU dine-a yé ligamma yé gunna
du konnodi-i au Alla arrai yé
aggal yé ¢cena , Alla tunda ha gali
tuyogusuo ltko durdo
noha nuro hi yugurtu nurryindu
tiyvenda , taa bugudi gudi bi la-

ndura

dido turo yerCinu ni Alla ha
Sukurc¢inu ni yahadi : tani ngo
odo tiyii bi ladido tudogusii

gubudi at hosudo turoo hur-
gusdo du tiyi ldko dine-a ha
wanura muro hi sobar , taa éguri
tagu dinara ¢a tiye , taa turo-a
orronuru gudi-i sudanurie bara-
naar , to koi di kasugu-a tigirii
anna buyuna ndidda-a turo ¢ohu-
ro mallumaa ¢ua yida durrua
somaar , taa amma yinaa ¢u gun-
noo6 yeburu ¢i ¢ed , taa owor taga
du turo-a yeburu maaru ni gudi-i
soburi nar , taa Sigei yadudu mu-
ra édi yé aggur yé kinneherie nési
nuru ni owor zundiyi , taa Alla ha
tawakalduru ni ¢Guna yinea cu
du yobaar , busahu mahal du
hiduru htduruo haki o6horc¢indu
yunu guru togusidi nuru ni yo-
buru tigiiduru busahu illido ni
yida budi ¢ukudo turo a hiduru
hudaar , taa ohurcindu ni yidi
mia yidada turo daha-a ha su

kodcéuo , taa mura turo turo ho
yunu turo ¢indi tubas : at bi la-
dido a tusu mbo tiyikua dub tuy-
odurku ni kGirma-a du tuyuwata
tunda mannu muro hi gali ko-
hoduru ni yidi a hti huna du bila

dinara hutudo ¢ii kudohodurda ?

Taa hadiri :
ma cudurtunnaa tugudohodi |,
copgula-a
tumodi nar ? taa yahati : sa Allaa-

pganduu kenz sa-

nura mannu dur-
a lako ¢akunoo sama-a koéi hunda
ha kidekunu ni gbégosi duyuni ,
tunda sa Allaa-a sama ndura
coggul-a lau kideki , kenz-a lat
kidekinno yugo ,
bandinie yiggal du , taa leduru ni
bile-a

hatudo , taa ggullaha njuo nuru

nuro am-

torar , muro dinara
duwanuru yer , mura ha yunu tu-
ro nar : Alla yunu hanadumo hig
njohoda ha Sukurnaar nura es-
kenu-a ha ohorti yunu busamma
du ¢ii tahatuma , taa tuyahati :
au apgaldi-i y6o sa Allaa-a yunu
gunna du kandudo ni au haki ta-
rakunno kor du hananumuu ?
tani durdi-1 hi yunu durrua had-
iri , garso-a kibi ¢inoo kibiduru ni
magaza huna muuri , taa durdi-i
yahadi : tada nuwa yoob i .

) o
D
Kudur kudurcinoo Sidenu-a toélti yoguri
J
/

Pali Ozuuu-a

Alla anna-a to hunda ha 6zuu c¢inak ,
ozuu pala huna mundu , guru huna
Kaaladudi-i Alla muro hi su sélliyinu
lahayi , méde huna ada ha yahad .

Muro Alla muro hi su sélliyinu laha-
yi ,yahadi : " liko dogusu 6zuuu gubud-

di-1 togusoo ka arcanaa-a gunna heridindi ni ko turo mannu 6wuri-i ka-
dihi di tGmndunu " .

Ownni Muro , Alla muro hi su sélliyinu lahayi , yahadi : " hurgusa
ammaa-a gunna huna , 6zuu gunnoo , muro tagu tani tiyahu huna yeri

Dibir-a
Yuna zunda Alla suwatu ¢ina turo pibiru-a , Alla muskor-a
ha su pgibir-a zundu kor du hos yodur , 6wonni Kaaladudi-i Alla
muro hi su sélliyinu lahayi yahadi : " att owor huna du yo6i mi
khardal gu kor gibir ¢iwo ar¢ana zodu , ati owor huna du y6i mi
khardal gu kor mugadi ¢iwo wini-i zodu , ¢i "

L oL D DX DX D=

e o B g
Cer Allaa-a du , gunna du kifiimaldi-i , gunna du owor zunni-i

4
1 - Moori annaa-a ha kohunar nu 2 - durdo annaa-a 3 - Alla annaa-a 4 -
Ser woSiwosi hos¢ini morcinii du 5 - anna-a owora hunda du woSiwosi
duyinii du 6 - yinne yé Anna yé du yé .

Juha cetu yugaz

Yunu nahatirii hanandii ni ?

Tumo turo Juha mambara-a ha su kéc¢inu ni anna-a ha masala yaha-
diyaa du ¢iwo . yahadi : anna-a y6o yunu nahatiriyaa du tiyii hanandi
ni, ci.

Taa anna-a hananduru ¢uo .

Taa muro yahadi : tani yunu nahatiri hanandummoé bu anna yahla ha
masala haduwo mannu suru yidanu ¢inu ni ¢aki ted .

Taa tumo gudi turo mambara-a ha su koc¢inu ni anna-a ha yahadi :
anna-a yoo yunu nahatiriyaa du tiyii hanandi ni, ¢i .

Taa anna-a hananduri ¢cuo .

Taa muro yahadi : tani yunu nahatiri hanandie bu zamuru nahaturdoo
mannu kal ¢i .

Tokoi togusa anna-a séortundu ni §igei liwo guru ni hanandiri guru ni
hanandura ndar ¢uo . Taa tumo gudi turo mambara-a ha su koc¢inu ni
anna-a ha yahadi : anna-a y6o yunu nahatiriyaa du tiyii hanandi ni , ¢i .

Taa anna guru ni hananduri ¢uo , guru ni hanaduru ¢uo .
Taa muro yahadi : anna hanayindid hanayindunnaa ha yahadoo .

Mo6di anna-a gunnaa

Mejelle Zala dii-1 anna arbidida-a gunna yé
karaduda-a yé he moyinu ni yahadi , at arraki
Mejelle-a ha su arbiyinie arbiyi tiyuo ¢ini ,
lamara dinee mejelle-a yuna aragga yé tudaga
yé du arbiduda-a gunna ha ¢oobi , taa yuna
aragga du arbiduda-a tudaga du terjemnjini .

Tira ada ha su mejelle-a ¢etu hokndindi :

E . mail :

Ka gudi ndihiki-i zaha-
imar du njuwadi

Anna ilimnna yUnivisiti tGruntu gu-
a Keneda a kara turo ho yékinjindu ni
yahati : ka ¢a ndihikoo alli-1 galigedi
hurgusu yogusi , to koi togusoo luko
amma gibeyi pila huna sagadda-a to-
gusoo alli huna ha lili di yusobi ,
owonni ka gudi ndihikoo kizenu zaha-
imar-a ( obulugti-i ) sagahana 6guzuu
too ni tuzoo saga yoduri .

Birehim Wori mi

Kubo turti

Anna mejelle Zala dii-1 yibedida-
a anna Tuda anna hunda gursu
Sebehee-a du Sehidi¢inda gunna
ha kubo turcindi ni , mura ha ni
Alla arcanna zotudo njogus ¢indi ,
anna hunda ha ni Alla kinedu ce
ndi .

Aol il I sled jesy e
51860@4_854&\.@\-'«
dwﬁ“ ‘,,:..L\.u_dl.c.sh@,.z:d

c 1945w

Anna gursuda Libiyana-a turo |,
Gursudo Maina Sala Galma , saga-
hanu 1860 tobus , 1945 kubo
caktido Furansa-a ha séhid¢i .

